
承蒙大家，承蒙評審先生，還有承蒙𫣆俚个客語先生范雯鈴先生。

當歡喜做得參加這擺比賽，打全國第二名。𠊎兜準備摎這筆獎金，拿來繳學費，減輕爺哀

个負擔，再次承蒙大家！

得獎感言

探索興趣

客語．散文．學生組

蘇奎宇 黎姿妤 同學

得獎作品

第二名第二名

情人節會到了，愛送麼个分𠊎个閨密阿夜呢？情人節，係花店摎禮物店最賺錢个時節，大

部分个人會去買花、無斯買便便个禮物來送分對方。𠊎想愛係親手來做，表達誠意，對方應當會

較歡喜。東想西想，決定送佢一張𠊎畫个圖，毋過又試著送一張圖定定，有點仔毋罅誠意。啊！

佢當好看動畫，𠊎來做一隻動畫分佢好了。為了愛做動畫，𠊎暗晡時頭特別去電腦教室學習畫動

畫个課，學一陣仔，緊學緊有興趣，先生緊安腦𠊎畫个當好，過無幾久，𠊎就自家試做看哪。愛

做麼个好呢？先想看哪阿夜平常時常透做麼个呢？佢當好食當好食巧克力，還有佢當好貓仔、狐

狸、浣熊該兜摸起來一堆毛个動物，佢最好著个該件外衫頂有繡等一隻當靚个狐狸。𠊎愛做一隻

全世界唯一个動畫分佢，帶分佢燒暖个心。想歸夜，決定來做一隻用狐狸細妹條仔為主題个動畫。

首先，愛來創作一隻狐狸細妹條仔，著水紅色个衫，水藍色个裙，摎𠊎自家乜畫落去，𠊎親手做

巧克力送分佢，佢个手拿等巧克力，面上个表情係該種「驚見笑」又「毋敢臥頭」、「當想愛看

等對方」又「感覺毋好意思」个畫面，𠊎花了差毋多十過分鐘，畫一隻草圖，做成動畫就花了𠊎

幾下日哩。到情人節該日，佢收著𠊎做个動畫，𠊎沒想著个係，佢比𠊎設想个還較歡喜，滿哪位

發文摎人講，發到 Instagram个限時動態頂背，佢个文章底下，黏時有盡多厥朋友留言講：「忒

強了啊！這係麼人送个，當想愛請佢𢯭𠊎做一隻哦！」看著這兜留言，𠊎忍毋核，嗄笑出來，實

在當歡喜。𠊎本旦斯想大約做一隻簡單个動畫，完全無想著，反應恁好，分大家安腦到險飛上天

去，看著佢恁歡喜，𠊎試著恁煞猛做，花个時間感覺當値啊！

雖然阿夜係當愛這隻動畫無毋著，毋過𠊎試著𠊎還做得摎這隻動畫做還較好，因為這動畫

个色目缺少變化，動畫个線條有兜仔單調，𠊎還想愛尋新个靈感，正做得摎動畫做到更加理想。

𠊎就開始參加各地个展覽，看別儕係仰般製作个，用麼个編輯軟體，用仰般仔个技術摎程式來設

計？順續看做得生出自家个靈感無。其實靈感係一隻當短个時間，忽然間走出來个，所以，𠊎長

透會去看外背个光景、有特色个街路、參加圖畫展，一有靈感，𠊎就會結合𠊎想愛送禮物个對象

个個性，摎這兜色目、形狀、食物、動物全部拿來做結合。詳細想看哪，愛仰般表現出來，分對

方知得自家想愛表達个眞情摎親手製作个心意。

半年過後，𠊎試著𠊎做動畫个程度提升當多，又想愛來做隻動畫來送分人做禮物了。送禮

物係一隻當大个學問，毋係講儘採選儘採買就做得，係講試著有送就好，無去了解收禮物个人个

探索興趣

興趣，包尾送个禮物就分人放到旮旯角，生塵灰。所以研究對方个興趣非常重要，閒時就愛打嘴

鼓，看佢對哪方面有興趣，比論講，有兜人當好日本个 Kitty 貓，有兜人當好毛弄弄个動物，有

兜人好搞車仔，無就收集飛行機。做動畫前，愛先選好愛送麼儕，正來為佢特別設計。高中同學

奎奎平時看起來係一隻冷冷、毋好摎人接近，獨來獨往个孤狼，毋過其實奎奎个心腸當好，當熱

心，佢長透幫助另外一隻同學，乜下把仔會教𠊎學業上个問題，所以𠊎決定來做一隻新奇个動畫

來送分一位佢。

決定了愛送禮物分奎奎，就愛開始來研究佢个興趣。奎奎當好茄仔色，不時拿等一杯啉个

飮料，當好去外背食好料。摎這兜佢个特色興趣加加起來，𠊎就想著愛做一隻嫲个細吸血鬼，𠊎

摎佢安到「吸血細鬼嫲」。仰會想著愛做「吸血細鬼嫲」呢？該茄仔色摎蝠婆有一種神秘感，做

得拿神秘个吸血鬼來代表，堵好奎奎好搞个遊戲人物裡背就有一隻吸血鬼，再過配上奎奎个性

情，𠊎就聯想著吸血鬼細妹條仔。這下，仰般表現動畫个過程乜係盡麻煩个，主要愛先畫出主角

來，茄仔色吸血細鬼細妹條仔。

過了幾隻禮拜，𠊎做好動畫，吸血鬼細妹條仔用茄仔色，頭那毛乜係茄仔色，加添一息仔

淡淡个青色看起來較毋會恁晟眼，著一身合身个烏色運動外衫，身材當靚，有兜仔餳人。背景係

老街、夜市、鬧熱街路，街路兩片个店面全部係𠊎自家一筆一筆畫出來个，有點心店、臭豆腐攤、

摎各種賣涼水个店等等。主角行在街路頭想等愛食麼个好呢？佢手擎等一杯奶茶，在街路上兩隻

手晃來晃去大步行，摎佢本人行路个樣仔實在當像哦，做得講係細妹人版个佢了。𠊎打算尋一日

摎奎奎邀出來，分佢講評一下，續手看看厥个面个表情係驚喜个抑係無感覺个，還有聽佢講看哪，

試著哪位做得改進來增加靈感。

清風送爽，過晝，天頂一蕊一蕊个魚鱗雲，當靚。𠊎約奎奎到一間純樸个咖啡廳，𠊎想在

該最有羅曼蒂克个氛圍个咖啡廳來分佢欣賞𠊎親手用心做出來个動畫。𠊎提早十分鐘到咖啡廳，

拿出電腦摎音響各種設備全部擺好勢來，點一盤甜个點心摎兩杯咖啡。𠊎堵堵愛拿手機仔打分

佢，問佢在哪位个時節，咖啡廳个門叮咚叮咚響，𠊎臥起頭看著奎奎著白色恤子搭配米色水褲截

仔走入來，𠊎臥頭一看，看著奎奎著白色恤子配米色个短褲走落來，佢該白淨白淨个兩隻腳、高

高个身材摎冷冷酷酷个面頰卵，實在像𠊎畫个吸血鬼哦，毋過，佢看著𠊎後，該笑笑仔个樣子，

同佢頭先行落來个時節，分人个感覺當像完全無共儕，有當大个差別。等佢坐好，𠊎就開始放送

這隻「吸血細鬼嫲」个動畫。奎奎看忒了，就對𠊎講：「𠊎當承蒙你送分𠊎這隻恁生趣个動畫禮

物，這隻『吸血細鬼嫲』分𠊎當像看著另外一隻𠊎自家。」原旦𠊎當驚佢毋好，盡愁對方看著禮

物後，完全無麼个歡喜个感覺。𠊎觀察佢應當非常喜歡，𠊎个愁慮係無必要个。

漸漸仔，𠊎發覺自家當適合來食畫圖、做動畫這行个頭路，回想起來，𠊎前前後後送分當

多人，逐儕就當好𠊎做个動畫，尤其閨密阿夜滿哪仔去分享𠊎个作品，還有奎奎恁歡喜个表情，

分𠊎更加確定𠊎自家个興趣就係畫圖摎做動畫。無想著，𠊎為了送朋友禮物去研究佢兜儕个興

趣，包尾乜發現著自家个興趣了。𠊎个心，就像春天个花樣一蕊一蕊開放出來，心肝頭个燒暖感

覺傳到歸身，𠊎感覺著天轉笠嫲花。𠊎打算愛來繼續研究動畫，見擺放學功課寫忒，就開始來學

習動畫，去圖書館借有關動畫程式个書，上網看前輩仰般做動畫，無一定這係𠊎未來个事業了。

總講一句，在續下來个日仔，𠊎愛好好創造自己个前程，還愛設計一隻𠊎個人專用个商標，

一片煞猛打拚，一片還愛繼續認真來學習。𠊎相信，只要腳踏實地，一分耕耘一分收獲，係講有

失敗，愛研究失敗个原因，重新企起來，雖然做這行可能會因為愛交出一件作品，赴時間，做到

無日無夜。毋過，成功毋會自家天頂跌下來，愛食兜苦，愛打拚正有成功个機會啊！

